
Gazte zara gazte 

Atzo mespretxuz begiratu zenion. Gaur ez diozu begiratu ere egin. Zaharra da zuretzat, oso zaharra. Zu, berriz, gazte zara gazte, eta, den-dena zupa eta zupa ari da zure gaztetasunaren errapetatik: kontsumoa, hedabideak, hedonismoa. Utikan zaharren esperientzia eta ezagutza zaharrak, ez dute-eta deus balio zure gaztetasunaren ondoan. Kontu biologiko hutsa -adina- munduaren ardatz bihurtu zenetik, hona historian zehar sekula gertatu ez den barregarrikeria: zahar jendea zure inbidiaz bizitzea, zu imitatzen hastea. Zaharrek jaso zuten mundua ez dizute hobetuta itzuli, eta hori ere aurpegiratzen diezu, ez arrazoirik gabe. 

Gazte zara gazte, baina, zaharrari entzun nahiko bazenio, hark kontutxo bat, bakarra, esango lizuke: hi, txo, ez fidatu gaztetasun soilarekin eta hasi helduleku batzuk bilatzen, honezkero konturatuko hintzen-eta hire adina ere aurrera doala. 

